Sanzberro kontseilariak 2010-2014ko Landa Garapen Jasangarriko Programari buruzko informazioa eman du 

Jardunak Estatuak ere finantzatzen ditu eta Foru Komunitateko lau mendi-inguru ukitzen dituzte 

Begoña Sanzberro Iturriria Landa Garapeneko eta Ingurumeneko kontseilaria 2010-2014 aldiari dagokion Landa Garapen Jasangarriko Programaren (www.pdrs.navarra.es) aplikazioari buruzko informazio-saio baten burua izan da gaur goizean. Informazio-saioa Programan ezarritako laguntzak jasoko dituzten Foru Komunitateko lau landa-inguruetako agente instituzional eta sozioekonomikoei bideratuta egon da.

Landa Garapen Jasangarriko Programa Nafarroak eta Estatuak %50ean finantzatzen dute, eta Programa indarrean dagoen lau urteetarako esleitutako funtsak 34,6 milioi eurokoak dira (17,3 milioi euro administrazio bakoitzak).


Sanzberro kontseilaria, Echeverría, Tamarit eta Casas alboan dituela, Landa Garapen Jasangarriko Planari buruzko informazio-bileran. 

Hona hemen Programan ezarritako esku-hartzeen jomuga izango diren lau inguruak: Pirinioak, Mendi Atlantikoak, Lizarrako Mendia eta Erdialdeko-Ekialdeko Nafarroako mendilerroak. Inguru horiek foru-lurraldearen %40,15 eta 127 udalerri barruan hartzen dituzte, hau da, Nafarroako biztanleen %6. Lurralde horrek Natura 2000 Sarearen inguruaren ia erdia hartzen du eta, beraz, balio ekologiko handia du. Inguru horietan biztanleria etengabe jaisten ari da, eta Nafarroako gainerako inguruetan adierazle horrek gora egin du azken urteetan.

Informazio-ekitaldian, Sanzberro kontseilariak alboan izan du Eduardo Tamarit Pradas Ingurumen, Landa eta Itsas Inguruaren Ministerioko Landa Inguruaren idazkari nagusia. Presidentzia-mahaian Jesús Casas eta Jesús María Echeverría Ministerioko eta Nafarroako Gobernuko Landa Garapeneko zuzendari nagusiak egon dira. 

Epe laburrean, Nafarroako Gobernuak Programako jardunak formalizatzen dituen hitzarmena sinatuko du Estatuarekin (Espainian hori egiten duen lehenengo autonomia-erkidegoetakoa izango da), eta urte honetan bertan Nafarroako Gobernuak jardunak abiatuko ditu. Nafarroako Gobernuak xede horretarako 1.896.000 euroko aurrekontu-partida du 2011n. Estatuaren jardunak 2012an hasiko dira. 

Hona hemen Programa indarrean dagoen lau urteetan funtsek izango duten banaketa: Pirinioak, 12,35 milioi (%35,70); Mendi Atlantikoak, 7,45 milioi (%21,54); Lizarrako Mendia, 8,69 milioi (%25,12) eta Erdialdeko-Ekialdeko Nafarroako mendilerroak, 6,1 milioi (%17,64). 

Programa Nafarroako Gobernuko lau departamenturen bidez gauzatuko da: Landa Garapena eta Ingurumena, Kultura eta Turismoa, Toki Administrazioa eta Etxebizitza eta Lurraldearen Antolamendua. Finantzaketaren objektu diren jardunak bost ardatzen arabera egituratzen dira: jarduera ekonomikoa eta enplegua, azpiegiturak eta oinarrizko zerbitzuak, zerbitzuak eta gizarte-ongizatea, ingurumena eta lurraldez kanpoko jardunak. Funts horiek kanalizatzeko formula aldatu egingo da kasuen arabera, baina oro har, deialdien, hitzarmenen eta laguntzen bidez egingo da.

Programaren ardatz bakoitzak zenbait kapitulu edo neurrien multzo biltzen ditu: landa-herrietan azpiegiturak indartzea, landa-turismoa sustatzea, etxebizitzak zaharberritzen laguntzea, natura-espazio babestuak zaintzea, baso-azpiegiturak, abeltzaintza estentsiboa babestea eta inguruko ekonomiarako ondasun eta zerbitzu estrategikoak ekoiztea.

Laguntza gehien jasoko duten neurrien artean, azpimarratzekoak dira toki korporazioekin izango den lankidetza, zerbitzu publikoak emateko; ekosistemak hobetzea eta bioaniztasuna kontserbatzea eta toki azpiegiturei emandako laguntzak.

Programara bildutako neurri zehatz batzuk esku-hartze jakin batzuei dagozkie: Orbaitzetako Armen Errege Fabrika, balorazio turistikoa egiteko; Otsagabiako natura behatzeko zentroa, Auritzeko hegaztiak behatzeko zentroa, Arostegi Etxea (haritz kandugabearen zentroa); Lekunberriko Plazaola tren geltoki zaharra; Bakedanoko Urederra ibaiko erreserbaren harrera gunea, Santa Criz aztarnategia Eslaban eta San Zoilo ermita Kasedan.

Une honetan inguruko planak egiteko prozesua amaituta dago, parte-hartze publikoaren programa baten bidez gauzatu dena. Programa horretan inguru horietako toki erakundeek, agente sozioekonomikoek eta nahi izan duten herritarrek parte hartu dute. Bilera horietan aurrekontuak eskura zeuden funtsetara egokitzeko jardunei lehentasuna eman zitzaien. Inguruko plan horiek Nafarroako Gobernuak eta Estatuak onetsi behar dituzte, Landa Garapeneko mahai nazionalari aurretiaz kontsulta eginda. Izapide hori egin aurretik, programaren ardura duten bi administrazioek lau landa-inguruetako ordezkariei aplikazioaren berri eman diete.

